
ਭੋਲੇ ਮਨਾਂ ਮੇਰਿਆ ਤੂੰ ਮੰਨ ਇਕ ਗੱਲ ਮੇਰੀ, 

ਸਾਈਂ ਨੂੰ ਚਿਤਾਰ ਸੰਸਾਰ ਨੂੰ ਤਿਆਗ ਦੇ।

ਜਿਨ੍ਹਾਂ ਸੰਗ ਬੈਠਿਆਂ ਨਾ ਯਾਦ ਕਰਤਾਰ ਆਵੇ, 

ਰੱਬ ਵਲੋਂ ਭੁਲੇ ਪਰਵਾਰ ਨੂੰ ਤਿਆਗ ਦੇ।

ਵਿਸ਼ੇ ਤੇ ਵਿਕਾਰਾਂ ਨੂੰ ਵਧਾਣ ਵਾਲੇ ਭੋਜਨਾਂ ਤੇ, 

ਮਾਸ ਤੇ ਸ਼ਰਾਬ ਦੇ ਅਹਾਰ ਨੂੰ ਤਿਆਗ ਦੇ।

ਰੱਬ ਦਿਆਂ ਭਗਤਾਂ ਪਿਆਰਿਆਂ ਦਾ ਲੜ ਫੜ, 

ਵਾਹਿਗੁਰੂ ਅਕਾਲ ਜਪੁ ਵਿਕਾਰ ਨੂੰ ਤਿਆਗ ਦੇ।

ਔਖੇ ਵੇਲੇ ਮੁਖ ਫੇਰ ਤੈਨੂੰ ਜੋ ਤਿਆਗ ਦੇਸੀ, 

ਹੁਣੇ ਤੂੰ ਭੀ ਇਹੋ ਜੇਹੇ ਯਾਰ ਨੂੰ ਤਿਆਗ ਦੇ।

ਪਰਾਇਆਂ ਪਦਾਰਥਾਂ ਨੂੰ ਮੇਰਾ ਮੇਰਾ ਆਖ ਨਾ, 

ਮਾਇਆ ਸੰਗ ਛਡਣੀ ਦੇ ਪਿਆਰ ਨੂੰ ਤਿਆਗ ਦੇ।

ਬੰਦਾ ਬਣ, ਭਾਣਾ ਮੰਨ, ਨਾਮ ਜਪੁ ਭੋਲਿਆ 

ਆਪਣੀ ਸਿਆਣਪ ਵਿਚਾਰ ਨੂੰ ਤਿਆਗ ਦੇ।

ਗੁਰੂ ਉਪਦੇਸ਼ ਸੁਣ ਗਿਆਨ ਨੂੰ ਗ੍ਰਹਿਣ ਕਰ, 

ਘੋਰ ਅਗਿਆਨ ਅੰਧਿਆਰ ਨੂੰ ਤਿਆਗ ਦੇ। 

ਕਾਮ ਨੂੰ ਤਿਆਗ ਦੇ ਕ੍ਰੋਧ ਨੂੰ ਤਿਆਗ ਦੇ, 

ਲੋਭ ਅਤੇ ਮੋਹ ਹੰਕਾਰ ਨੂੰ ਤਿਆਗ ਦੇ। 

ਜਿਸ ਕਾਰ ਵਿਚ ਨਹੀਂ ਰਾਜ਼ੀ ਕਰਤਾਰ ਤੇਰਾ, 

ਭਾਂਵਦੀ ਨਹੀਂ ਉਹਨੂੰ ਉਸ ਕਾਰ ਨੂੰ ਤਿਆਗ ਦੇ।

ਸਤਿਨਾਮ ਵਾਹਿਗੁਰੂ ਸਮਾਲ ਸਦਾ ਰਿਦੇ ਵਿਚ, 

ਉਹਦਾ ਦਰ ਮਲ ਹੋਰ ਦੁਆਰ ਨੂੰ ਤਿਆਗ ਦੇ।

